
Комисијата за жалби при Советот за етика во медиумите на Македонија (СЕММ), на јавната 
седница одржана на 29.10.2026 година, врз основа на примена жалбa од Моника 
Марковска, ја донесе следнава: 
 

ОДЛУКА 

ЖАЛБАТА Е ОСНОВАНА 

 

Текстот на ТВ Тера со наслов „Волонтерка на државна славина?!“ објавен на 02.10.2026 
г. на профилот на Фејсбук на овој медиум, отстапува од професионалните и етичките 
стандарди при известувањето. 

ЖАЛБА 
 

Жалителката Моника Марковска до СЕММ на 01.10.2026 г., упати жалба за текстот на ТВ 
Тера со наслов „Волонтерка на државна славина?!“ објавен на 02.10.2026 г. на профилот 
на Фејсбук на овој медиум, при што се жали на етички прекршоци како што се: незастапена 
втора страна, мешање факти и мислења, вест и коментар, пристрасност и 
неурамнотеженост во информирањето, неточно и нефер известување, и непочитување на 
презумција на невиност и заштита на сведоци. 
 
Жалителката смета дека медиумот со еднострано и сензационалистичко врамување 
создава впечаток дека лично се збогатила или злоупотребила јавни средства, иако за 
таквите инсинуации не се презентирани докази.  
 
„Во објавата, приходите на Здружението за социјални иновации ВР ЛАБ – Битола, добиени 
за реализација на одобрени проекти, тенденциозно се поистоветуваат со моја лична 
заработка и се претставуваат како доказ за злоупотреба на мојата волонтерска функција 
како претседателка на Советот за женско претприемништво. Не е понуден доказ дека 
средствата исплатени на здружението претставуваат мој личен приход, ниту дека надлежен 
орган утврдил незаконитост, злоупотреба или судир на интереси“ – тврди жалителката. 
 
Во жалбата на СЕММ му е доставена целата содржина во пдф формат (компјутерски 
скриншот од текстот и линкот од објавата), како и пошироко образложение.  
 

 
ОДГОВОР НА МЕДИУМОТ 

 
Извршната канцеларија на СЕММ, во согласност со востановената процедура (член 14 од 
Правилникот за работа на Комисијата за жалби), по приемот на жалбата стапи во контакт со 
медиумот и побара да се изјасни по однос на наводите во жалбата.  
 
Притоа, го потсети даваталет на медиумска услуга и на можноста случајот да се реши по 
пат на медијација, пред да биде разгледуван од членовите на Комисијата за жалби. На 
медиумот детално му беа појаснети наводите на жалителот и основите по кои смета дека е 
постапено непрофесионално при известувањето. 
 
До СЕММ во предвидениот рок  не беше доставен одговор од медиумот на жалбата. 

 

 
ОДЛУКА НА КОМИСИЈАТА ЗА ЖАЛБИ 

Комисијата за жалби утврди дека текстот на ТВ Тера со наслов „Волонтерка на државна 
славина?!“ објавен на 02.10.2026 г. на профилот на Фејсбук на овој медиум, отстапува од 
професионалните и етичките стандарди при известувањето при што се прекршени 
членовите 1, 2 и 6 од Кодексот на новинарите на Македонија. 

ОБРАЗЛОЖЕНИЕ НА ОДЛУКАТА 
 

Комисијата ги разгледа фактите поврзани со случајот и утврди дека станува збор за 
текст/објава во чија содржина се известува за сомневања за можно противзаконито 
трошење на јавни пари преку Здружението за социјални иновациии ВР ЛАБ Битола – тема 
од јавен интерес. 
 
Комисијата го оценуваше текстот на медиумот првенствено од етички аспект во однос на 
членовите на Кодексот на новинарите на Македонија, при што утврди дека има 
прекршување на дел од членовите. 
 
Членовите на Комисијата констатираа дека трошењето јавни средства и можниот судир на 
интереси се прашања од јавен интерес, но дека е важно како медиумот ги истражува овие 
прашања. Во објавениот текст на Фејсбук медиумот тоа го сторил без доволно да ги 
провери податоците со засегнатите страни. 
 
Во објавата се изнесени сериозни тврдења и напади кон жалителката, кои иако се 
поткрепени со скриншотови од сајтот на Отворени финансии, сепак се уште не се доказ за 
тоа дека јавните средства доделени на Здружението се злоупотребени. Она што 
недостасува е дополнително да се истражи за какви услуги биле доделени средствата, 
дали услугите биле завршени, кој ги завршил и т.н..  
 
Од огромна важност при проценката на етичноста во известувањето е тоа што недостасува 
гледиштето на засегнатите страни, т.е. на Здружението, односно на претседателката, или 
пак на институциите кои ги доделиле средствата. 
 
Формулациите „волонтерка на државна славина“, „редовно влечело пари“, „класичен бизнис 
модел“ и „волонтерство платено со народни пари“ не се само критички коментари. Во 
контекстот во кој се употребени, тие создаваат впечаток дека злоупотребата е веќе 
утврдена. Дополнително, оценката дека „по ваков скандал оставката е првиот и единствен 
логичен чекор“ претставува осудувачки заклучок што не произлегува нужно од 
презентираните информации. 
 
Поради погоре изречените аргументи Комисијата оцени дека се прекршени членовите 1 2 и 
6, од Кодексот на новинари на Македонија. 

 
Член 1 

Новинарот има право на слободен пристап и одговорно користење на сите извори на 
информации од јавен интерес. Новинарот треба да објавува точни и проверени 
информации, нема да прикрива суштински податоци и да фалсификува документи. 
Прикривањето факти е еднакво со нивното намерно искривување. 

Член 2 
Новинарот треба да ја провери точноста на информацијата колку што е тоа можно и 
од меѓусебно неповрзани извори. Новинарот ќе го именува изворот на 
информациите, а ако изворот бара да остане анонимен, ќе го заштити. Доколку 
информацијата има еден извор, не може да се потврди или станува збор за 
претпоставка, тоа треба да се нагласи. 
 

Член 6 
Новинарот треба да прави разлика меѓу фактите и мислењата, меѓу веста и 
коментарот. Насловот и визуелизацијата треба да ја одразуваат содржината на 
новинарскиот производ. 

 

*  *  * 
Комисијата едногласно одлучи како што е погоре наведено. Во работата на Комисијата 
учествуваа членовите: Тамара Чаусидис, Снежана Трпевска, Жана Божиновска и Мирче 
Адамчевски, кои присуствуваа и дискутираа на јавната седница, како и Сефер Тахири кој 
писмено го поднесе своето мислење. 
 
 
Со почит, 
 

Совет за етика во медиумите  
на Македонија 

Претседателка на Комисијата за жалби 
Тамара Чаусидис 

 
  
 


